
RM 1 JUTA DIPERUNTUK BAGI BAUCAR BUKU SEMARAK
MEMBACA
SUNGAI PETANI, 22 April — Sebagai satu usaha berterusan untuk

menyemarakkan budaya membaca dalam kalangan rakyat Malaysia, Kerajaan
MADANI menerusi Kementerian Perpaduan Negara (KPN) telah menganjurkan
Program Jom Baca 10 Minit 2025 dan Baucar Buku Semarak Membaca
2025 sempena Hari Buku dan Hak Cipta Sedunia. Majlis Perasmian program
telah disempurnakan oleh YB Datuk Aaron Ago Dagang, Menteri Perpaduan
Negara di Central Square, Sungai Petani, Kedah.

YB Datuk Aaron Ago Dagang dalam ucapannya berkata, “budaya membaca
wajar dijadikan sebagai satu gaya hidup dalam kalangan rakyat Malaysia.
Amalan membaca adalah langkah pertama kepada segala kemajuan dan
menjadikan manusia lebih berdaya maju dan matang. Tambah beliau lagi,
kemajuan negara dan ketamadunan bangsa dapat dikembangkan dan
dipertingkatkan jika bangsa itu berfikiran tinggi yang lahir daripada amalan
membaca.”

Hari Buku dan Hak Cipta Sedunia disambut pada 23 April setiap tahun sebagai
tanda sokongan kepada budaya membaca, penerbitan dan hak cipta tempatan.
Program Jom Baca 10 Minit 2025 dan Baucar Buku Semarak Membaca 2025
ini mampu menyemarakkan kembali usaha membaca, sejajar dengan
hasrat Kerajaan MADANI untuk mewujudkan masyarakat berpengetahuan
— knowledgeable society.

Pada tahun 2024, KPN melalui Perpustakaan Negara Malaysia (PNM) telah
melaksanakan sebanyak 48,686 program galakan membaca seperti Program
Kembara llmu, Program Jom Baca, Karnival Baca Perdana dan Program
Pembudayaan Tulisan Jawi.

Dalam majlis yang sama, YB Datuk Aaron Ago Dagang telah melancarkan
Baucar Buku Semarak Membaca. Program ini telah berjaya dilaksanakan
pada tahun 2021 dengan peruntukan sebanyak RM1 juta bagi 88,500 penerima
baucar. Pada tahun 2022, sebanyak RM2 juta telah diperuntukkan bagi 190
ribu orang penerima. Pada tahun ini, sebanyak RM1 juta lagi telah
diperuntukkan bagi program ini yang bertujuan untuk membantu dan
meringankan beban rakyat dalam pembelian bahan-bahan ilmiah serta
menggalakkan perbelanjaan domestik bagi merancakkan lagi industri
perbukuan negara.

KPN turut menzahirkan ucapan penghargaan kepada Shopee sebagai rakan
e-dagang rasmi PNM bagi program baucar buku ini. Menurut Nadia Anwatr,
Ketua Hal Ehwal Awam Shopee Malaysia, “Shopee berhasrat untuk
memudahkan penebusan baucar dan memperluas akses kepada buku
berkualiti dengan harga mampu milik serta memberi sokongan tambahan
dengan menyumbangkan baucar Shopee Live bagi menggalakkan lebih ramai
rakyat Malaysia membeli dan membaca. Shopee kekal komited untuk
bekerjasama rapat dengan pihak kerajaan dalam memperkukuh transformasi
digital negara dan memastikan lebih ramai rakyat dapat menikmati manfaat
ekonomi digital”.

Kementerian Perpaduan Negara berharap inisiatif ini menjadi pemangkin
kepada gelombang baharu dalam usaha menjadikan membaca sebagai
amalan harian seluruh rakyat Malaysia.

